
Talba

MINUTI

Il-Minuti tal-Laqgħa Nru. 84 li saret fis-17 ta’ Lulju, 2002  ġew konfermati.

 THE CHAIRMAN (Onor. Leo Brincat):  Qabel ngħaddu għall-business tal-lum nistieden lis-segretarja sabiex taqra l-korrispondenza li kellna mill-aħħar laqgħa.

  L-ISKRIVANA TAL-KUMITAT:  Fit-2 ta’ Awissu kienet daħlet talba mill-Onor. Charles Mangion,  l-Onor. Joe Cilia u l-Onor. Joe Debono Grech li tgħid hekk:

“Aħna hawn taħt iffirmati, bħala membri tal-Public Accounts Committee nixtiequ li kmieni kemm jista’ jkun issir diskussjoni fil-PAC dwar il-kuntratt li jikkonċerna l-privatizzazzjoni parzjali ta’ l-MIA billi kieku kellna noqogħdu nistennew il-Parlament jiltaqa’ mill-ġdid konna nistennew sa nofs Settembru minħabba r-recess tas-sajf.”.

Jien bgħatt kopja ta’ din l-ittra lill-membri tal-PAC u rċevejt din ir-risposta mingħand il-Ministru Austin Gatt:

“Nirriferi għall-ittra tiegħek tat-2 ta’ Awissu.  Il-Membri tal-Gvern ma jsibu ebda diffikulta` biex jiddiskutu l-mozzjoni mressqa, iżda billi m’hemm assolutament ebda urġenza ma jarawx għaliex il-Kumitat għandu jiltaqa’ fir-recess tal-Parlament.   

Kif ic-chairman huwa ndispost il-ġimgħa d-dieħla jien u l-Membri oħra tal-Gvern se nkunu ndisposti f’perijodi differenti mit-13 ta’ Awissu sal-15 ta’ Settembru.’’.

 THE CHAIRMAN:  Hija ħaġa naturali li la ma kienx hemm qbil bejn il-Membri dwar l-urġenza u anke dwar il-fatt jekk kellux jiltaqa’ l-PAC fis-sajf din se tiġi trattata bħala a normal agenda item.  

Ngħaddu għal aktar korrispondenza.

  L-ISKRIVANA TAL-KUMITAT:  Għandna issa stqarrija mibgħuta liċ-Chairman mingħand il-Ministru Louis Galea u taqra hekk:

“Il-FONDAZZJONI GĦALL-ISKEJJEL TA’ GĦADA TIĊĦAD L-ALLEGAZZJONIJIET KOLLHA TA’ DR ALFRED SANT

Il-Bord tal-Fondazzjoni għall-Iskejjel ta’ Għada iltaqgħa b’urġenza biex jiddiskuti “Media Release” li ħareġ il-partit Laburista aktar kmieni llum stess dwar dak li allegatament stqarr il-Kap ta’ l-Oppożizzjoni, Dr. Alfred Sant.

Il-fondazzjoni tiċħad bl-aktar mod kategoriku l-allegazzjonijiet kollha msemmija fl-istqarrija:

Dwar l-allegazzjoni li ngħata xogħol ‘l fuq minn Lm20,000 b’mod dirett, il-fondazzjoni tiċħad bil-qawwa kollha li tat xogħol kif hekk allegat u tistieden lill-Kap ta’ l-Oppożizzjoni sabiex jispeċifika għal-liema xogħol qed jirriferi.

Dwar l-allegazzjoni ta’ l-istallar ta’ tagħmir ta’ tifi tan-nar fiċ-Ċentru Nazzjonali tal-Kurrikulu, hawn  ukoll il-Kap ta’ l-Oppożizzjoni huwa żbaljat għax ma nkissru l-ebda regolamenti u jiġi dikjarat li l-istima tax-xogħol kien taħt l-Lm20,000 u ġie mogħti permezz ta’ proċedura ta’ “tendering’’ imnehdija mill-fondazzjoni nnifisha skond ir-regolamenti finanzjarji.

Dwar l-allegazzjoni li sar xogħol ta’ żebgħa fl-iskola primarja tal-Marsa bi ksur ta’ regolamenti, il-bord tad-diretturi jiddikjara li ma ngħata l-ebda xogħol lill-ebda kuntrattur mill-fondazzjoni biex isir xi xogħol fl-iskejjel primarji tal-Marsa.

Dwar is-16-il offerta għal xogħol fi skejjel li skond il-Kap ta’ l-Oppożizzjoni kellu jiswa Lm0.25 miljun u li skond il-Kap ta’ l-Oppożizzjoni ġie jiswa ħafna aktar bla ma nkiseb il-kunsens tal-Ministeru tal-Finanzi, jiġi kjarifikat li x-xogħol in kwestjoni jikkonċerna nefqa proġettata u approvata, ta’ Lm0.5 miljun għal din is-sena korrenti, għal “paint and plaster programme’’ li minnu, fi żmien qasir, se jibbenefikaw eluf ta’ tfal u għalliema li jattendu f’aktar minn 30 skola.   L-ammont proġettat taħt l-iskema bl-ebda mod ma nqabeż u l-fondazzjoni tirriafferma li qed issegwi r-regolamenti finanzjarji.

Dwar l-allegazzjoni li l-fondazzjoni qabdet bil-kelma lil xi kuntratturi, il-fondazzjoni tiċħad din l-allegazzjoni u tiddikjara li x-xogħol kollu li ngħata minnha lil kuntratturi privati, ngħata permezz ta’ letters of acceptance.

Dwar l-allegazzjoni li sar ħlas ta’ tindif li ma sarx jew li ma kienx hemm bżonnu, filwaqt li l-fondazzjoni tiċħad dan kollu, jiġi rilevat li l-fondazzjoni in prinċipju tnaddaf kull skola fejn ikunu esegwiti xogħolijiet, sabiex isserraħ moħħ dawk il-ġenituri li jibagħtu lit-tfal fi skejjel tal-gvern, li t-tfal tagħhom u l-għalliema jsibu ambjent nadif u dan kif mistħoqq meta jirritornaw lura fl-iskejjel.

Dwar l-allegazzjoni li l-fondazzjoni qed tuża l-Kalaxlokk għal paraventu biex jiġi mgħoddi x-xogħol lil terzi, il-fondazzjoni filwaqt li tiċħad din l-allegazzjoni, tiddikjara li hija kburija li qed twettaq il-programm estensiv u ambizzjuż tagħha permezz ta’ aġenziji tal-gvern fosthom, il-ħaddiema tad-diviżjoni ta’ l-edukazzjoni, l-istess Kalaxlokk, il-Malta Shipbuilding u diversi koperattivi.

Finalment, il-bord, filwaqt li jirriżerva d-drittijiet kollha legali, jiddikjara li huwa konxju tar-responsabiltajiet li għandu, se jkompli jaħdem biex jassigura li l-ħidma kollha tiegħu tkun skond ir-regolamenti finanzjarji u jibqa’ l-ħin kollu dispost li jagħti l-informazzjoni kollha lill-awdituri tal-gvern, kif ukoll lill-Public Accounts Committee, li huwa mmexxi mill-istess oppożizzjoni u se jibqa’ jaħdem biex itejjeb l-ambjent ta’ l-iskejjel għat-tfal u għall-għalliema.

Fondazzjoni għall-Iskejjel ta’ Għada.”.

  THE CHAIRMAN:  Billi sussegwentement wara li rċevejt il-kopja ta’ din l-istqarrija l-Ministru ta’ l-Edukazzjoni laqa’ s-suġġeriment ta’ l-oppożizzjoni u waqqaf bord ta’ inkjesta, nistaqsi lill-Membri ta’ dan il-Kumitat jekk iħossux li f’dawn iċ-ċirkostanzi għandhiex tiġi trattata bħala item jew le.

  ONOR. GEORGE HYZLER (Segretarju Parlamentari):  Hemm talba f’dan is-sens?

  THE CHAIRMAN:  Il-fatt li ntbagħtitli din il-korrispondenza bħala chairman tal-PAC, jien ħadtha li biex jiġi a konjizzjoni tal-Kumitat.   Jien personalment inħoss li la hemm bord ta’ inkjesta ma narax l-utilita` li jidħol fiha l-PAC, pero` ovvjament nixtieq niggwida ruħi mis-sentimenti tal-Membri ta’ dan il-Kumitat.

 ONOR.  GEORGE HYZLER: Imma d-domanda tiegħi hija jekk hemmx talba minn numru biżżejjed ta’ Membri skond il-proċedura ….

  THE CHAIRMAN:  Jien ma kelli l-ebda talba; sempliċement semmejt dan abbażi tal-korrispondenza li rċevejna.  

L-Onor. Bartolo.

  ONOR. EVARIST BARTOLO:   Mr Chairman, la din l-ittra nqrat u qiegħda titqiegħed bħala parti mid-dokumenti tal-Kumitat naħseb li għandha tissemma fil-Minuti li ntlaqgħet il-proposta ta’ l-oppożizzjoni li ssir inkjesta.

  THE CHAIRMAN:  L-Onor. Hyzler.

  ONOR. GEORGE HYZLER:  Jien m’għandi l-ebda diffikulta` li tiġi minuted f’dan is-sens, pero` m’għandha l-ebda rilevanza għal dan il-Kumitat, fis-sens li d-deċiżjoni tal-Ministeru ta’ l-Edukazzjoni li jagħmel inkjesta bl-ebda mod m’hi marbuta mal-proċeduri f’dan il-Kumitat; sempliċement qed ninnutaw li sar hekk imma mhux b’xi mertu ta’ dan il-Kumitat.

  THE CHAIRMAN:  M’aħniex qed ngħidu li b’mertu jew b’deċiżjoni ta’ dan il-Kumitat jew b’deċiżjoni ta’ dan il-Kumitat imma li fil-fatt sar hekk.   

Ngħaddu għal aktar korrispondenza.

  L-ISKRIVANA  TAL-KUMITAT:  Il-korrispondenza l-oħra tirrigwarda informazzjoni mibgħuta mill-Universita` ta’ Malta, liema informazzjoni ġiet rikjesta fl-aħħar laqgħa ta’ dan il-Kumitat.

  THE CHAIRMAN:  Nistgħu issa ngħaddu għall-item li għandna fuq l-aġenda u nibda billi nistieden lill-Awditur Ġenerali sabiex jingħaqad magħna madwar il-mejda.

Is-Sur Joseph G. Galea ħa  postu madwar il-mejda.

RAPPORTI ANNWALI U STQARRIJIET FINANZJARJI TA’ L-UNIVERSITA` TA’ MALTA GĦAS-SNIN 1999 U 2000 U RAPPORTI ANNWALI U STQARRIJIET FINANZJARJI TAL-KUMPANNIJI SUSSIDJARJI TA’ L-UNIVERSITA` (KONT.)  

  THE CHAIRMAN:  Nistieden fuq il-mejda magħna wkoll lir-Rettur ta’ l-Universita` u lil xi uffiċjali li jixtieq li jakkumpanjawh.   

Il-Prof. Roger Ellul Micallef, il-Prof. Daniel Darmanin, il-Prof. Ian Refalo, is-Sur Peter Lawson u s-Sur Ivan Grixti ħadu posthom madwar il-mejda.

  THE CHAIRMAN:  L-aħħar darba kien tqajjem punt mill-Onor. George Hyzler, liema punt ġie maqbul mill-Kumitat, sabiex kemm jista’ jkun inkunu ffokati fl-interventi li nagħmlu ħalli preferibbilment nikkonkludu l-business tagħna fuq din l-item illum, anke minħabba business ieħor li jista’ jkollu pendenti l-Kumitat.   Għaldaqstant, mingħajr ma niċċensura  lil ħadd, nappella sabiex inkunu ffokati fl-interventi tagħna.  Rimarki? L-Onor. Bartolo.

  ONOR. EVARIST BARTOLO:  Sabiex niffoka fil-linja li għedt inti, Mr Chairman, il-mistoqsijiet li se nagħmel se ninkwadrahom f’dak li għandu jkun il-core mission ta’ l-universita`, li naħseb li lkoll naqblu li huwa, li tagħti edukazzjoni għolja lill-istudenti, ir-riċerka u x-xogħol ta’ l-istaff akkademiku u anke s-sehem tagħha fl-iżvilupp tal-pajjiż.  

Issa ħafna minn dawn il-kumpanniji li għandha l-universita` qed joperaw b’telf jew qed jibbilanċjaw il-kotba għax l-universita` stess tgħaddilhom fondi li hi tkun irċeviet mingħand l-exchequer.   U allura l-mistoqsija tiegħi hija:  Kemm qed naraw dawn il-kumpanniji jgħinu lill-universita` tilħaq il-core mission tagħha?  Jew dawn qed jaħdmu bil-maqlub, jiġifieri jtellfu mill-core mission tagħha?  Ħalli nagħti eżempju.   

Jekk wieħed iqabbel x’nefqet l-universita` fuq kotba u periodicals mill-1999 għas-sena 2000 isib li filwaqt li fl-1999 konna qed nonfqu iktar minn Lm275,000 għal dan il-għan, fis-sena 2000 din il-figura niżlet għal ftit aktar minn Lm188,000.  Imbagħad fl-istess żmien insibu li l-University Broadcasting Services Limited, li fis-sena 2000 operat b’telf ta’ aktar minn Lm9,000, fis-sena 2001 operat bi qligħ ta’ Lm16,000, liema qligħ għandi nassumi li m’huwiex reali, fis-sens li m’għamlitx xi xogħol kummerċjali li daħlet il-flus għalih imma li l-universita` għaddietilha sponsorship ta’ Lm30,000.   Barra minn hekk kellha cash injection ta’ aktar minn Lm90,000 mill-istess universita`.  Meta wieħed iqis il-constraints finanzjarji li trid taħdem fihom l-universita` u jqis ukoll il-vot għall-periodicals u l-kotba, ma taħsbux li kumpanniji bħal dawn mhux qed iservu biex jgħinu lill-universita` tilħaq il-core mission tagħha imma aktar qed ikunu ta’ parassiti? 

Mistoqsija oħra li xtaqt nagħmel tirrigwarda l-University Catering Services Limited.  Jien ma nistax nifhem kif ikollok kumpannija b’turnover ta’ Lm0.25 miljun fis-sena, kif għandha din il-kumpannija, imbagħad ikollha qligħ ta’ Lm490.   Jien naħseb li anke klabb tal-boċċi hemm ċans li jagħmel dak it-tip ta’ qligħ!  Imbagħad inħarsu lejn id-directors emoluments tal-kumpannija u naraw li dawn huma ta’ aktar minn Lm13,000.   Id-direttur fil-fatt jieħu salarju?   

  PROF. ROGER ELLUL MICALLEF (Rettur, Universita` ta’ Malta):  L-ewwelnett irrid ngħid li l-University Catering Services Limited timmaniġġja r-residence ta’ l-universita` li mingħajrha ma nistgħux nikkompetu fis-suq internazzjonali biex inġibu studenti barranin.  Din is-sena diġa` għandna ‘l fuq minn 500 student barrani li ġie aċċettat u hemm oħrajn who are being looked at, jiġifieri applikaw pero` we are still checking on their accademic qualifications.   Hawnhekk ma rridux ninsew minn fejn telqet l-universita`.  

Fl-antik, l-universita` kienet tħallas u tissussidja l-canteen tagħha to the tune of Lm25,000 or Lm30,000 a year.   Illum l-universita` m’għadhiex tagħmel dan; in-nies li jaħdmu in that area jitħallsu kollha mill-qligħ li jsir mill-University Catering Services Limited.  Imma forsi jista’ jelabora aktar dwar dan is-Sur Lawson. 

  IS-SUR PETER LAWSON (Director, University Catering Services Limited): Iva, fil-fatt we are completely self sufficient.   L-idea ta’ din il-kumpannija m’hijiex li tagħmel profitti kbar imma li tagħti servizz lill-universita` mingħajr ma tkun ta’ piż fuqha.   M’huwiex l-għan tagħna li nagħsru lill-istudenti biex nagħmlu l-profitti; l-idea hi li nagħtu servizz essenzjali lill-universita` biex inġibu studenti barranin mingħajr ma nkunu ta’ piż, la fuqha u lanqas fuq it-taxpayer Malti.

  PROF. ROGER ELLUL MICALLEF:  Il-problema li nara li se jkollna fil-futur qarib jekk l-universita` verament tixtieq tkompli tespandi fil-proċess ta’ internazzjonalizzazzjoni li għaddejja minnu, jiġifieri li tkompli tattira numru dejjem iżjed ta’ studenti barranin, hija li l-faċilitajiet residenzjali li għandna m’humiex adegwati.    B’xi mod irridu nsibu finanzi biex l-universita` jkollha r-residenza tagħha bħalma għandhom numru ta’ universitajiet oħra barranin.  Ħafna drabi l-istudenti, speċjalment meta dawn ikunu ta’ sess femminili, jiġu m’ommhom u missierhom l-ewwel  darba ħalli dawn ta’ l-aħħar jaraw fejn se jkunu qed jgħixu t-tfal tagħhom, speċjalment fil-bidu.

  IS-SUR PETER LAWSON:  Il-problema hi li ħafna mill-istudenti l-ġodda li ma jkunux jafu lil Malta, jiġu sfruttati mill-ambjent ta’ barra u allura l-idea tagħna hi li niggwidawhom sakemm huma jidraw l-ambjent Malti.   Li forsi ma joħroġx mill-figuri ppubblikati huwa li aħna, kemm ilna miftuħin, kontinwament qegħdin intejbu l-faċilitajiet billi nagħmlu computer rooms, internet u ħafna affarijiet oħra, u dan kollu qed isir mill-introjtu tal-business tagħna.  Allura ovvjament il-profit margin mhux se jidher grandjuż għax kulma naqilgħu nerġgħu ninvestuh biex b’hekk nagħtu servizz lill-istudent mingħajr ma nkunu ta’ piż fuq l-universita`.  

  PROF. DANIEL DARMANIN (Dean of Faculty of Economics, Management and Accountancy): Mr Chairman, xtaqt forsi nżid xi ħaġa żgħira ma’ dak li qal ir-Rettur rigward id-directors’ fees.  Fil-fatt, id-diretturi li m’humiex employed full time jieħdu Lm500.  Naturalment, il-general manager qiegħed fuq il-bord u allura s-salarju tiegħu bilfors irid jiġi ddikjarat bħala parti mid-directors’ emoluments.   Rigward l-istazzjon tar-radju xtaqt ngħid li għalkemm huwa veru li dan huwa ta’ piż fuq l-universita`, l-iskop hu li jitmexxa taħt l-umbrella ta’ kumpannija ħalli b’hekk wieħed ikun jista’ jikkontrolla l-ispejjeż tiegħu.  L-universita` jista’ jkollha attivitajiet oħra li ma jkunux jispikkaw daqshekk jekk ma jkunux taħt il-forma kif inhu r-radju.   Dik hija waħda mill-iskopijiet li għalih inħolqot il-kumpannija. Fl-istess ħin ukoll ir-radju jservi ta’ laboratorju għall-komunikazzjonijiet.

  PROF. ROGER ELLUL MICALLEF:  Mr Chairman, kif jaf tajjeb l-Onor. Bartolo, aħna writna sitwazzjoni fejn il-liċenzja kienet shared mal-MAS li kien ta’ żvantaġġ kbir għalina fil-mod kif konna noperawh.   Fil-fatt dan bħalissa qed joffri lill-istudenti taħriġ flimkien ma’ l-opportunita` li jwasslu leħinhom lill-bqija tal-komunita`.   Nista’ ngħid li hemm ‘il fuq minn 25 student – uħud minnhom jattendu l-korsijiet fejn jgħallem l-Onor. Bartolo – li qed jingħataw iċ-ċans li jipproduċu programmi għar-radju.   Għall-ewwel darba fl-iskeda li jmiss se jkun hemm tmien għaqdiet ta’ studenti, fosthom il-KSU, Pulse u Grafitti, li se jkollhom programmi tagħhom.   Kien hemm ukoll 250 student li ffollowjaw courses fuq ir-radju għax dan nużawh ukoll bħala mezz ta’ distance learning.  Huwa veru li r-radju ta’ l-universita` ma jagħmilx flus, pero` jien ma nafx kemm hawn stazzjonijiet tar-radju f’Malta li jagħmlu l-flus.   Barra minn hekk, ir-radju ta’ l-universita` jintuża wkoll bħala laboratorju għall-istudenti fejn jiġu trained bħala ġurnalisti fuq il-media fil-qasam tar-radju.  

  THE CHAIRMAN:  L-Onor. Bartolo.

  ONOR EVARIST BARTOLO:  Mr Chairman, forsi jinstema’ stramb li dawn il-punti qed nagħmilhom jien, imma sinċerament naħseb li għandna nħarsu jekk hux qed ikun hemm value for money f’dak li jirrigwarda nfiq għat-tmexxija ta’ dan ir-radju meta mqabbel mal-bżonnijiet kbar oħra li għandna l-universita`.  Jien mhux biex niftaħar imma wieħed mill-korsijiet li għamilt kien fi Stanfield University.  Din l-universita` la għandha stazzjon tar-radju u lanqas stazzjon tat-television u tagħti training ta’ kwalita` għolja mhux ħażin.   Jien m’iniex kontra li jkun hemm production and recording facilities imma sinċerament għandna nħarsu jekk l-universita` għandhiex terfa’ dan il-piż meta għandha tant bżonnijiet oħra. Nerġa’ ngħid li m’iniex qed ngħid li m’għandux ikun hemm tagħmir tekniku biex l-istudenti li jridu jitħarrġu jingħataw it-taħriġ imma ma naħsibx li l-universita` għandha ġġorr spiża daqshekk konsiderevoli.  Huwa veru li kif qal Prof. Darmanin suppost għandha d-dixxiplina ta’ kumpannija kummerċjali, pero` kumpannija kummerċjali li għandha rasha mistrieħa għaliex fl-aħħar mill-aħħar taf li l-kontijiet se jiġu bbilanċjati għax l-universita` se tgħaddilha l-flus.

  PROF. ROGER ELLUL MICALLEF:  L-ispejjeż huma ta’ apparat għax mill-bqija, kif jaf l-Onor. Bartolo, kulma hemm impjegati huma tnejn jew tlieta min-nies u naturalment il-liċenzja li jġiegħluna nħallsu.

  ONOR. EVARIST BARTOLO:  Trid titħallas la għandu l-obbligu li jittrażmetti bħala wieħed mill-istazzjonijiet nazzjonali.  U mill-audience surveys li jsiru ħareġ li l-persentaġġ kien ta’ 1% ….

  PROF. ROGER ELLUL MICALLEF: Onor. Bartolo, jien ċert li inti tiftakar li din kienet problema li ffaċċjajna meta inti kont il-ministru responsabbli u konna wasalna għall-konklużjoni li nħalluh jgħix.  Naturalment jien nabqel ma’ dan li qed tgħid u ddiskutejtha kemm-il darba  anke mal-bord.

  THE CHAIRMAN:  Aktar kummenti?  L-Onor. Bartolo.

  ONOR. EVARIST BARTOLO:  Hemm kumpanniji oħra, bħal per eżempju, il-Malta University Publishers Limited u l-Malta University Centre for Distance Learning Limited, li jew ma joperawx, jew akkumulaw ħafna bad and doubtful debts, jew joperaw b’telf.   Fl-accounts tal-Malta University Publishers Limited naqraw li din għandha tieħu Lm45,000.  Il-mistoqsija tiegħi hija mingħand min għandha tieħu dawn il-flus.   L-operating income ta’ Lm3,954, għalxiex inhu? Minn fejn ġie?   Din hija għotja li ngħatat mill-universita` permezz tal-bord editorjali.  Mill-banda l-oħra, il-Malta University Centre for Distance Learning Limited ma toperax u tagħmel spejjeż ta’ Lm691 u tagħmel qligħ mill-imgħax tal-flus li tiddepożita fil-bank, li huwa Lm1,682.

  PROF. ROGER ELLUL MICALLEF:  Il-Malta University Centre for Distance Learning Limited hija kumpannija li meta dħalt jien sibt li ma kenitx qed topera u l-persuna li kien hemm hemm – is-Sur Charles Scerri – spustajtha x’imkien ieħor għax hemmhekk ma kienet  qed tagħmel xejn, u fil-fatt il-kumpannija m’operatx iżjed.  

  THE CHAIRMAN:  Il-Prof. Darmanin.

  PROF. DANIEL DARMANIN:  Xtaqt ngħid li l-iskop li għalih kienet twaqqfu dawn il-kumpanniji, illum m’huwiex daqshekk importanti.  Fil-fatt ir-Rettur talabni nagħmel exercise sabiex nimmerġjaw ċerti kumpanniji, bħall-Malta University Centre for Distance Learning, li m’hijiex qed issir attivita` fihom ħalli dawn ma jibqgħux jeżistu.   Dan l-exercise ta’ mergers se jibda issa u nisperaw li fi żmien sena r-riżultat ikun li ċerti kumpanniji jimmerġjaw u ma jibqgħux indipendenti mingħajr ma joperaw.

  PROF. ROGER ELLUL MICALLEF:  Rigward id-domanda ta’ l-operating costs irrid ngħid li dawn il-flus ingħataw biex jiġu ppubblikati kotba li ġew miktuba mill-membri ta’ l-istaff u li normalment ma jkollhomx circulation kbira imma li  jkunu ta’ valur xjentifiku.

   ONOR. EVARIST BARTOLO: Il-bad and doubtful debts ta’ Lm45,000, x’inhuma?

  IS-SUR IVAN GRIXTI (Financial Controller, MUS):  Mr Chairman, il-figura tal-bad and doubtful debts li qed isemmi l-Onor. Bartolo għar-rigward tal-Malta University Publishers Limited tista’ tiġi spjegata b’dan il-mod.  Fil-passat, il-kumpannija kienet qed tbigħ direttament il-kotba tagħha lill-bookshop li kien stabbilit fi ħdan l-universita` taħt il-kappa ta’ koperattiva li kien jisimha University Co-operative Book Society.  Sfortunatament l-esperiment ma rnexxiex u fil-fatt anke l-universita` stess bħala istituzzjoni għandha tieħu somma flus - apparti kredituri oħra – mingħand din is-soċjeta` koperattiva.  Għalhekk aħna pprovdejna s-somom f’dawn l-accounts li suppost nipprovdu għal dak il-bilanċ li ssemma.  

  ONOR. EVARIST BARTOLO:  Jiġifieri dawk il-bad and doubtful debts inġabru?   

  PROF.  IAN REFALO (Dean, Faculty of Law):  Qed jinġabru.  Fil-fatt is-sitwazzjoni kienet li jew wieħed ifalli l-koperattiva jew inkella jsib mezz kif jagħmel phasing out tagħha.  Aħna sibna mezz kif nagħmlu phasing out tagħha u l-kredituri qed jitħallsu ftit ftit.  Jien nipprevedi li se jieħdu mill-inqas għaxar snin biex jitħallsu kollha imma m’hemmx alternattiva.  

  THE CHAIRMAN:  Iktar kummenti?  L-Onor. Bartolo.

  ONOR. EVARIST BARTOLO:  Quddiemna għandna accounts ta’ kumpannija li jisimha Surface Engineering Limited li fid-dikjarazzjoni ta’ x’tagħmel tgħid li f’Malta hi biss tipprovdi industrial coating ta’ ċertu mod.  Minkejja dan, din irnexxielha titlef Lm8,800 fis-sena 2000 u għamlet qligħ ta’ Lm8,000 fis-sena 2001.  Fl-istess ħin tgħid li d-dejn li għandha huwa mifrux fuq numru kbir ta’ klijenti.   Il-mistoqsija tiegħi kienet din:  Jekk din il-kumpannija għandha numru kbir ta’ klijenti u qed tipprovdi servizz bla kompetizzjoni, kif irnexxielha tmur daqshekk ħażin meta maret ħażin u ma tantx tajjeb meta għallinqas għamlet ftit qligħ?  

Imbagħad naqraw li għandha spejjeż amministrattivi ta’ Lm2,900 u li dwarhom m’hemmx spjega.  Insibu wkoll – u għalija hi ftit stramba u nixtieq li xi ħadd ifiehemhieli – li din il-kumpannija għandha operating income ta’ Lm4,406 – fil-fatt huwa cash payment – għall-użu tal-faċilitajiet tal-kumpannija mill-universita`.   Jien qed nifhem li din il-kumpannija qed tuża faċilitajiet ta’ l-universita`.   X’faċilitajiet huma dawn?

  PROF. ROGER ELLUL MICALLEF:   Sfortunatament il-persuna nkarigata minn din il-kumpannija, il-Prof. Maurice Grech,  m’hijiex qiegħda hawnhekk, pero` nista’ forsi nispjega ftit jien.   Li ġara hawnhekk kien li għall-ħabta ta’ l-1994 jew l-1995 kienet ittieħdet deċiżjoni biex jinxtara dan l-equipment minn barra minn Malta.   Il-kumpannija għandha bħala partner an english company bl-isem ta’ Tecvac li flimkien magħha nxtara dan l-equipment.   Dawn jagħmlu coating ta’ equipment jew għoddod.   Għall-ewwel dawn sabu l-koperazzjoni min-naħa ta’ l-industrija pero` imbagħad bdew isibu diffikultajiet.  Jien m’għandi l-ebda dubju li l-Professur Grech ikun jista’ jirrispondi dawn id-domandi kollha.  

  THE CHAIRMAN:  Naħseb li l-aħjar li nagħmlu huwa li l-informazzjoni li m’għandkomx hawnhekk tibagħtuhielna bil-miktub.

L-Onor. Hyzler.

  ONOR. GEORGE HYZLER:  Mr Chairman, jien ma nafx x’qed nippruvaw noħorġu meta qed nitkellmu fuq kumpannija b’turnover ta’ inqas minn Lm30,000 fis-sena li għamlet qligħ ta’ aktar minn Lm10,000!  Hemm xi tip ta’ inkwiet?  Hemm xi proposta jew concern partikolari dwar l-operat tagħha?   Dawn ikunu tip ta’ attivitajiet li jidħlu għalihom kumpanniji fejn ma jidħolx il-privat; kieku din kienet xi operazzjoni ta’ xi potenzjal kummerċjali kbir probabbilment kien jidħol għaliha l-privat.   Jien nifhem li dawn il-kumpanniji li jitwaqqfu mill-universita`, sa ċertu punt  they break even u jkunu jiddependu ftit jew wisq mill-għajnuna ta’ l-universita`.  

  ONOR. EVARIST BARTOLO:  Il-mistoqsija tiegħi kienet kif din il-kumpannija li qed tgħid li hi biss tipprovdi ċertu tip ta’ servizz u li għandha a wide base of clients, l-attivita` tagħha m’hijiex ….?

  ONOR. GEORGE HYZLER:  Imma hu x’inhu s-servizz totali li tipprovdi l-kumpannija għal Malta kollha mingħajr kompetizzjoni huwa ta’ Lm30,000.   Dak huwa l-monopolju tagħha.  Issa jekk is-suġġeriment huwa li allura għandha “tabbuża” mill-pożizzjoni dominanti li għandha fis-suq tal-molecule hardening ….  Il-fatt li xi ħadd qiegħed f’pożizzjoni dominanti ma jfissirx li b’daqshekk għandu jsir miljunarju, jekk is-suq hu limitat kif inhu, speċjalment jekk kif qed nifhem tajjeb li din kienet l-ewwel darba li daħal fis-suq dan it-tip ta’ proċess.

  THE CHAIRMAN:  Iktar kummenti? L-Onor. Bartolo.

  ONOR. EVARIST BARTOLO:  Din il-kumpannija tgħid li tpoġġi l-flus tagħha f’istituzzjonijiet finanzjarji ta’ kwalita`.   Għandna idea x’inhuma dawn l-istituzzjonijiet finanzjarji?  

  PROF. ROGER ELLUL MICALLEF:  Ma naħsibx li nista’ nirrispondik.

  THE CHAIRMAN:   Jien naħseb li jkun aħjar li s-segretarja tal-Kumitat tibagħtilkom kopja tat-transcript malli tkun available imbagħad intom stess tkunu tistgħu tiggwidaw ruħkom minnu.  Jekk ikun hemm xi punti saljenti, dawn ikunu jistgħu jiġu followed up kif nagħmlu fil-każ ta’ corporations oħra.  

Iżjed mistoqsijiet?  L-Onor. Pullicino.

  ONOR. GEORGE PULLICINO (Segretarju Parlamentari):  Xtaqt nagħmel l-istess domanda li għamilt is-sena l-oħra, cioe` jekk l-universita` bdietx tagħmel energy audit tal-bini tagħha.

  PROF. ROGER ELLUL MICALLEF:  Ir-risposta hija fil-pożittiv.

  ONOR. GEORGE PULLICINO:   Tista’ tgħidilna meta huwa maħsub li jkun lest l-ewwel rapport?

  PROF. ROGER ELLUL MICALLEF:  Hemm grupp - li jinkludi fih il-Professur Edward Mallia u lill-engineer Joe Cilia – li kien iħares lejn x’inhuma l-energy requirements li qed jintużaw bħalissa minn kull building ta’ l-universita` u x’jista’ jiġi ffrankat.

  THE CHAIRMAN:  Iżjed rimarki?  L-Onor. Bartolo.

  ONOR. EVARIST BARTOLO:  Mill-accounts wieħed jista’ jara li filwaqt li hemm kumpanniji li qed jagħmlu telf, tant li l-universita` stess qed tħoss li trid tgħaqqadhom ma’ xi ħaġa oħra jew jintemmu u jispiċċaw, hemm strutturi oħrajn li m’humiex organizzati bħala kumpannija, bħal per eżempju, l-iskola li tgħallem l-Ingliż lill-barranin …

  PROF. ROGER ELLUL MICALLEF:  Dik tagħmel parti mill-MUS.

 ONOR. EVARIST BARTOLO:   Xtaqt fil-fatt nagħmel l-aħħar domanda tiegħi.  Il-kumpannija ta’ l-awdituri li tagħmel l-auditing tal-kontijiet ta’ l-universita`, kemm ilha tagħmel dan ix-xogħol?  Tħossu l-bżonn li jkun hemm rotation?  Huwa għaqli – u hawnhekk ma rrid nitfa’ l-ebda dell fuq is-Sur Frederick Mifsud Bonnici – li jkun hu li jiffirma l-accounts ta’ l-universita` meta bħali huwa mpjegat ta’ l-universita`?   Jien naħseb li it is not healthy għall-universita` li n-nies li timpjega …. Naħseb li għandna biżżejjed inċest f’pajjiżna.   Nerġa’ ngħid li assolutament m’għandi l-ebda dubju mill-integrita` professjonali tas-Sur Mifsud Bonnici.

  PROF. ROGER ELLUL MICALLEF:  L-awdituri jappuntahom il-kunsill mhux jien personalment.  

  ONOR. GEORGE HYZLER:  Mr Chairman, ma nafx kemm għandu jiġi mistieden biex jitkellem l-awditur li dwaru hawn domanda ta’ jekk għandux ikun l-awditur tal-kumpannija jew le.   Għal-liema skop qed jiġi mistieden biex jitkellem l-awditur?  

  PROF. IAN REFALO:  Biex jgħid jekk iħossx li għandu konflitt ta’ interess jew le.

  IS-SUR FREDERICK MIFSUD BONNICI (Awditur, PriceWaterhouseCoopers):  L-ewwelnett tajjeb li wieħed ikun jaf li s-salarju li qed nieħu jiena ta’ part-time lecturer huwa just below or just over Lm1,000.   Kemm-il darba kkunsidrajna l-punt kemm fil-kuntest tal-fees li jirrappreżenta l-universita` għall-income tad-ditta tiegħi u anke fil-kuntest ta’ l-ammont ta’ fees ta’ Lm1,000, pero` ma deherilniex li huwa punt li wieħed għandu għalxiex jaħseb li hemm konflitt ta’ interess, vag kemm jista’ jkun vag, li se jinfluwenza lid-ditta tiegħi meta toħroġ ir-rapport.  

Barra minn hekk, aħna fid-ditta tagħna għandna ċerti proċeduri fejn fuq ċerti klijenti li huma ta’ public interest ikun hemm a second partner involut f’dak ix-xogħol.   Għaldaqstant, l-ewwelnett ma naħsibx li jeżisti konflitt ta’ interess fis-sens li l-ammonti nvoluti tal-fees tiegħi huma assolutament minimi, u t-tieni nett għandna checks and balances tal-proċeduri ta’ ditta, li veru kultant sfortunatament ma jaħdmux kif rajna fil-fatt fil-gazzetti, pero` fil-każ tagħna, almenu s’issa, dejjem jidher li ħadmu.  Dwar dan naħseb li jistgħu jagħtu garanzija l-kunsill għax meta nagħmlu l-presentation ta’ l-accounts ta’ l-universita` u tal-kumpanniji, it is a no holds barred presentation fejn il-punti kollha li għandhom bżonn jissemmew, jissemmew anke dawk li huma ta’ ċerta sensittivita`.  

Dwar ir-rotation nista’ ngħid li fil-fatt għadu kif sar studju l-Italja - fejn ir-rotation hija stabilita bil-liġi - fejn fih ħareġ ċar u tond li r-rotation ta’ l-awdituri bejn ditti ma kellha l-ebda effett pożittiv, anzi l-istudji li kienu saru s’issa dejjem urew li l-falliment ta’ l-audits saru dejjem fl-ewwel sentejn ta’ l-audit, fis-sens li l-awditur ikun għadu qiegħed jiffamiljarizza ruħu mal-proċeduri eċċ.   Fil-fatt fl-Amerika u fl-Ingilterra d-ditti joperaw rotation within the client itself; the big firms għandhom policies li partner ma jagħmilx iktar minn seba’ jew tmien snin, skond liema hi l-proċedura, fuq l-istess audit.  Fil-każ tagħna aħna ilna awdituri ta’ l-universita` għal ħames snin.

  THE CHAIRMAN:   Aktar kummenti?  L-Onor. Pullicino.

  ONOR. GEORGE PULLICINO:  Fid-dawl tat-twaqqif f’pajjiżna ta’ laboratorju nazzjonali,  wieħed għadu jħoss il-ħtieġa li jkun hemm il-calibration service mogħti mill-universita`?  Għandu dan jiġi ntegrat mal-laboratorju nazzjonali?

  PROF. ROGER ELLUL MICALLEF:   Kellna meeting twil ma’ Prof. Zarb Adami dwar dan, pero` ma kellniex iżjed feedback fuqu.

  THE CHAIRMAN:  Aktar kummenti?  Ma jidhirx li hawn, għaldaqstant nirringrazzja lir-Rettur u lill-uffiċjali tiegħu u anke lill-Awditur Ġenerali u naġġorna  l-laqgħa.   Nirringrazzjakom.

Fis-7:38 p.m. il-Kumitat aġġorna.  

